
Fundur var haldinn mánudaginn 30. mars 2026 kl. 16:30 að Arngrímsgötu 5, Reykjavík, í Eddu, húsi Stofnunar Árna Magnússonar, og var það 123. fundur nefndarinnar frá 2012.

Mætt voru:  Jóhann Heiðar Jóhannsson, formaður nefndarinnar,  Gerður Aagot Árnadóttir,  Reynir Tómas Geirsson  og  Ágústa Þorbergsdóttir, deildarstjóri á Stofnun Árna Magnússonar.  Magnús Jóhannsson  og  Runólfur Pálsson  höfðu boðað forföll.

1. Síðasta fundargerð:
Fundargerð 122. fundar (23. febrúar 2026), sem áður hafði verið send fundarmönnum í tölvupósti, var lauslega yfirfarin og formlega samþykkt.

2. Orðalistar:
a) Færslur frá síðasta fundi sem ekki hafði tekist að ljúka á síðasta fundi. Um var að ræða ensk læknisfræðiheiti sem byrja á macro-, 17 talsins.  Farið var yfir allar færslurnar og gerðar nauðsynlegar breytingar, einkum að bætt var við skilgreiningum sem ekki lágu fyrir. Í langflestum tilvikum er orðhlutinn macro- þýddur með íslenska orðhlutanum stór-. Nefna má þó önnur dæmi um þýðingar: macrocephaly er höfuðstækkun  og  macrognatism er kjálkastækkun.  Tveimur gömlum færslum úr Íðorðasafni lækna, sem taldar voru ónauðsynlegar þar, var eytt. 

b) Færslur með íslenskum heitum sem byrja á kyrn- (41 færsla),  kirning- (1 færsla), og  kjörn- (17 færslur).  Listinn var samtals 11 blaðsíður, en ekki tókst að ljúka fleiri en fjórum blaðsíðum.  Í þeim hluta listans var fyrst of fremst um að ræða kyrninga, granulocytes, þ.e. kornóttu hvítu blóðkornin daufkyrninga (neutrophils), blákyrninga (basophils) og rauðkyrninga (eosinophils).  Farið var yfir færslurnar og gerðar breytingar eins og að ofan greinir, en meginhluta listans síðan frestað til næsta fundar.

3. Önnur mál.
Að þessu loknu hófst umræða um framhald íðorðastarfs nefndarinnar. Jóhann Heiðar greindi frá því að hann mundi nú draga sig út úr Orðanefnd L.Í. að loknum næsta fundi eftir um það bil 37 ára samfellt íðorðastarf fyrir læknafélögin. Þessa ákvörðun sína hefur hann tilkynnt stjórn L.Í.  Fram kom að Magnús Jóhannsson mundi nú einnig draga sig í hlé, en hann kom inn í Orðanefnd læknafélaganna við stofnun hennar árið 1983 eða fyrir 43 árum.  Aðrir nefndarmenn (GAÁ, RTG og RP) munu gefa kost á sér til áframhaldandi setu í nefndinni.  Rætt var síðan óformlega um nauðsyn þess að íðorðastarfseminni á vegum Læknafélags Íslands yrði haldið áfram með nýjum nefndarmönnum, en ákvörðun um það verður að sjálfsögðu tekin af stjórn félagsins.

Næsti fundur:  Fyrirhugaður mánudaginn 20. apríl 2026 kl. 16:30 og var fundarherbergi í 
Eddu bókað þann dag.

Fundinum var slitið um kl. 17: 40		Fundargerð ritaði JHJ.
